
Grupo de traballo de organización e condicións de traballo na 
Seguridade Social 01/06/2023 

 

A CIG PON O LÍMITE NA MODIFICACIÓN 

DAS CONDICIÓNS DE TRABALLO  

 
Tras convocarnos o Ministerio, a CIG acudiu ao Grupo de Traballo de organización e 

condicións de traballo na Seguridade Social, xuntanza na que a Admón. ía facer unha 

exposición dos proxectos que agora ocupan ao INSS, a TXSS e a XISS: a deslocalización 

de expedientes no INSS, as áreas funcionais na TXSS e as 4 zonas territoriais da XISS. 

 

Pero non foi unha exposición para organizacións sindicais. Nelas só se contaban as 

bondades dos proxectos pero non se dicía palabra sobre como afectaría ao persoal da 

Seguridade Social. A CIG manifestou que o fin de estar nesa reunión era debater como 

poden afectar estes proxectos ás condicións de traballo do persoal. 

 

Para empezar a Admón. non aportou ningunha documentación de forma previa, 

ignorando o Regulamento da Mesa Delegada e Grupos de Traballo da Seguridade 

Social. 

Ademais, en todas as ocasións nas que se solicitou a remisión dalgunha documentación, 

como as presentacións que estaban utilizando, a Admón. negouse sempre, aducindo que 

“está na intranet”. 

 

Despois, os representantes do INSS, TXSS e XISS fixeron as presentacións de cadanseu 

proxecto, moi elaboradas e ben explicadas, porén, o único obxectivo que tiñan era 

destacar o positivo ignorando os inconvenientes que se están a producir e que sofre o 

persoal a diario. 

 

A preguntas sobre cando se vai xeneralizar o nivel 17 na atención á cidadanía, todo son 

respostas esquivas, que non depende deles. A CIG parécelle curioso que para os plans 

que ten a XISS de organizar os seus proxectos informáticos en 4 direccións territoriais, 

xa ten creados na RPT 4 postos de director territorial con nivel 28. Parece ser que a 

creación de postos é mais doada canto máis alto sexa o nivel.  

 

A CIG manifestou que a Admón. pode organizar o traballo como queira. Pero esa 

organización terase que adaptar ao persoal dispoñible e aos seus dereitos en canto a 

condicións de traballo. Non é aceptábel que tenten modificar condicións de traballo para 

adecualas á forma de traballar que eles queiran. 

 

Por exemplo, unha das bondades que manifestou a TXSS era que a atención telefónica 

ía pasar de prestarse, no lugar de mediante unha empresa privada, a ser prestada por 

persoal funcionario. A CIG manifestou que ese cambio non pode supor modificacións das 

condicións de traballo para tentar adaptar os horarios do persoal ao horario que queren 

para esa atención telefónica. 

 

Dende a CIG lembramos que para cambiar as condicións de traballo que están recollidas 

no Calendario Laboral da Seguridade Social, hai que modificar este e iso precisa de 

negociación previa coa representación sindical. 

